
1972
Xenki eta Murgi

El Correo Español, 1972-9-3
DOS TERRORISTAS MUERTOS A TIROS POR LA 

GUARDIA CIVIL EN LEQUEITIO

SE DESCUBRE UN IMPORTANTE ALIJO DE ARMAS Y PROPA-

GANDA SUBVERSIVA EN UN PISO DE LA LOCALIDAD

En la mañana de ayer, y como resultado de un eficaz servicio 
prestado por la Benemérita, dos terroristas fueron muertos por 
la Guardia Civil de Lequeitio. En la fotografía señalado con una 
flecha puede verse la fachada del piso, el 36 de la calle Tendería, 
en el que tuvo lugar una violenta refriega entre los terroristas y 
la fuerza pública y en él murieron los dos miembros de la E.T.A. 
En el mismo piso, la Guardia Civil descubrió también un impor-
tante alijo de armas y gran cantidad de propaganda subversiva.

La Gaceta del Norte, 1972-9-3
DOS MIEMBROS DE E.T.A, MUERTOS 

POR LA GUARDIA CIVIL EN LEQUEITIO

SE ENFRENTARON A TIROS CON LA BENEMÉRI-

TA/ UN ARSENAL DE ARMAS, DESCUBIERTO EN 

LA CASA DONDE SE HICIERON FUERTES

Hierro, 1972-9-4
EL PASADO SÁBADO, EN LEQUEITIO

DOS TERRORISTAS, MUERTOS 

POR LA GUARDIA CIVIL

EN EL PISO QUE OCUPABAN SE ENCONTRÓ 

UNA IMPORTANTE CANTIDAD DE ARMAS Y 

EXPLOSIVOS

Hiru egunkariek, El Correo Español, La Gaceta del Nor-
te eta Hierro, eman zuten Bizkaiko Gobernu Zibilaren 
oharraren berri. Haren esanetan (nota oficial del Go-

bierno civil) goizaldeko 1:30ean guardia zibilak Lekeitioko 
kaleetan ETAko propaganda zabaltzen zebiltzan bi etakide 
harrapatu zituen eta interrogatu ondoren jakin zuen Den-
dari kaleko etxe batean arma, lehergailu eta etakide gehia-
go zeudela. Guardia zibilak ETAko kideak harrapatzeko 
etxe hori inguratu zuen baina barruko biak ez ziren erren-
ditu, tiro egin zioten guardia zibilari eta hauek erantzun. 
Halan da ere, bat balkoira urreratu zen eta zeuzkan armak 
bota zituen errenditzeko asmoz. Guardia zibilek gora igo 
zutenean errenditu zenak tiro egin zien eta guardia zibi-
lek erantzun etakidea hilez. Behin barruan konturatu ziren 
beste etakidea ere hilda zegoela, saman zuela zauria. Hil-
dakoek dokumentazio faltsuak zeramatzaten eta ez zen 
ezagutzen euren benetako identitatea. Guardia zibilak aur-
kitu zuen propaganda, arma eta lehergailuen zerrendarekin 
amaitzen zen oharra. 

Horrez gain egunkariek euren aldetik xehetasun gehiago 
batu zituzten, baina jite berekoak. El Correo Español egun-
kariak idatzitakoa laburbilduko dut, bere esanetan zapa-
tuan bertan auzotarrengandik batua.

Goizaldeko 6:00etan guardia zibilak etxea inguratu zuen 
eta geroago eraikin horretako auzoak aterarazi. Goizeko 
10:30ean Dendari kalea moztu zuten. 10:45 inguruan hasi 
zen tiroketa. Etakideek tiroka hasi ziren bata Dendari kalera 
ematen duen balkoi batetik eta bestea Beaskokalera ema-
ten zuen lehio batetik. 11:00etan bat balkoian agertu zen 
errenditu nahi zuela esanez eta guardia zibilen aginduei ja-
rraituz zeuzkan armak, pistola bat eta metraileta bi, jaurti 
zituen lehiotik behera. Guardia zibilak soka batetik behera 
bajatzeko agindu zion baina honek uko egin zion propo-
samenari. Atetik irten nahi zuen, baina sarraila hondatuta 
zegoenez palankatxo bat eta gero aizkora bat igo zioten 
atea apur zezan. Antza denez, atea apurtu zuen eta mo-
mentu horretan tiro hotsak entzun ziren, barruko etakideak 
guardia zibilen kontra eginak edo, eta gero metrailadore 
baten tiro-segida. Tiroak isildu ziren. Arratsaldeko zazpi eta 
erdietan kazetariak Lekeitiotik alde egin zuenean oraindik 
gorpuak etxean zeuden eta ordurako herriko bi medikuk 
zertifikatu zuten haien heriotza. 

Hurrengo egunean, domeka goizean bi mediku horiek 
kanposantuan autopsia praktikatu ondoren hilobiratu zi-

tuzten etakideak. Egunkarietan idatzi zenaren aburuz, ez 
zuten Galdakaoko atentatuarekin zerikusirik, baina, bai, 
ordea, Lekeitioko Club de Pescako leherketarekin. Laster 
identifikatu zuten Jose Benito Múgika Zumeta, "Yon" 21 ur-
teko zarauztarra. Beranduxeago Juan Miguel Mártinez de 
Murguia Mendizabal, "Miquelon".

Laburtuta, Bizkaiko hiru egunkari nagusiek bertsio ofi-
ziala zabaldu zuten eta jakina, ez zuten hura inoiz dudan 
jarri. Guardia zibilek lana artez bete zuten, zibil errugabeak 
ez zauritzeaz arduratu ziren, eta errenditzeko aukera eman 
zieten terroristei.  Terroristak izan ziren tiroka hasi zirenak 
eta guardia zibilak defendatu egin ziren. Eta hori gutxi ez 
balitz, eta badaezpada, terrorista arriskutsuak ziren, La Ga-
ceta del Norte egunkariaren ustez, behintzat. Azpitituluak 
erabili zituen ideia hori argi gera zedin: "El identificado  
había intervenido en otro tiroteo con la guardia civil”  eta 
"Juan Miguel Martínez de Murguia Mendizabal era un miem-
bro importante de ETA".

Hori izan zen garaian idatzi eta irakurri zena. Ez zegoen 
prensa askatasunik orduan, bertsio ofiziala zen bakarra. He-
rrian haserrea eta atsekabea ziren nagusi eta ez zen Antzar 
egunik ospatu herritarrek uko egin baitzioten parte har-
tzeari. “Euskadi eta Askatasuna-Euskal Herria y la libertad” 
liburuan irakurri dugu (Txalaparta editoriala, 1993) herritar 
baten testigantza: “Egun hartan goardia zibilek gazte bi 
atxilotu zituzten, eskupaperez betetako poltsa batekin. Di-
rudienez, segurtasuneko topaketa bat hitz emanda zuten 
Xenki eta Murgirekin, eta gau osoan ez zuten amore eman 
galdeketetan. Erabakitako tokira agertu ez zirenez, beste 
biek eskapo egingo zutela pentsatu zuten, eta hurrengo 
goizean etxeko helbidea eman zieten polizieri. Goardia Zi-
bila goizeko bederatzirak aldera heldu zen etxe hartara eta 
inguratu egin zuen. Hasiera batean ez zeuden oso seguru 
besteak etxe barruan zeudenik eta aurreneko tiroak hamar 
t'erdietan entzun ziren. Xenkik eta Murgik ez zuten tiro ba-
kar bat ere egin. Balkoira atera zenean zauritu zuten Xenki, 
eta Murgi goardiekin hitz egiten saiatu zen. Medikua eskatu 
zien, baina besteek uko egin zioten. Armak alde batera bo-
tatzeko agindu zioten. Bera ezezkoan zegoen baina gerora, 
uste dut Xenki larriago zegoela ikusi zuelako, bota egin zi-
tuen eta burdina bat eskatu zuen tiroek trabatutako atea 
askatzearren. Aizkora bat eman zioten eta atea apurtzeari 
ekin zion. Berehala entzun ziren berriro tiroak, metrailetako 
bi arrafaga eta, tartean, beste bizkahiru (sic) tiro gehiago. 
Dirudienez, jo eta bertan hil zuten lurrean”.

2022an, familia eta ingurukoen urte askotako lanaren 
ostean, Eusko Jaurlaritzako Balorazio Batzordeak bertsio 
ofiziala desmuntatu zuen. Giza eskubideen urraketa egon 
zela erabaki zuen, eta biktimak zirela onartu zuen. Guardia 
zibilak ez zituen beharrezkotasuna eta proportzionaltasun 
irizpideak bete, hau da, ez zegoen inor hil beharrik (exeku-
zio arbitrarioa izan zen). Batak eztarrian zuen tiro garbia, 
frankotiratzaile batek egindako modukoa, eta besteak ge-
rrialdean eta bizkarraldean zituen 20 balatik gora ez zeto-
zen bertsio ofizialaren enfrentamendu teoriarekin bat.

